
Молебень у час нашестя чужинців та за 

перемогу війська українського 

Священник: Благослове́н Бог наш, всегда́, ни́ні, і при́сно, і во віќи віко́в. 

Хор: Амі́нь. 

Диякон: Сла́ва Тебі́, Бо́же наш, сла́ва Тебі́. 

І співає хор:  

Царю́ Небе́сний, Уті́шителю, Ду́ше і́стини, І́же везді́ сий і вся ісполня́яй, Сокро́вище благи́х і 

жи́зні Пода́телю, прийди́ і всели́ся в ни, і очи́сти ни от вся́кия скве́рни, і спаси́, Бла́же, ду́ші 

на́ша. 

Чтець: 

Святи́й Бо́же, Святи́й Крі́пкий, Святи́й Безсме́ртний, поми́луй нас. [Тричі] 

Сла́ва Отцю́, і Си́ну, і Свято́му Ду́ху, і ни́ні, і при́сно, і во ві́ки віко́в. Амі́нь. 

Пресвята́я Тро́йце, поми́луй нас: Го́споди, очи́сти гріхи́ на́ша; Влади́ко, прости́ беззако́нія 

на́ша; Святи́й, посіти́ і ісціли́ не́мощі на́ша і́мене Твоєго́ ра́ди. 

Го́споди, поми́луй. [Тричі] 

Сла́ва Отцю́, і Си́ну, і Свято́му Ду́ху, і ни́ні, і при́сно, і во ві́ки віко́в. Амі́нь. 

О́тче наш, І́же єси́ на Небесі́х, да святи́ться і́м'я Твоє́, да при́йдеть Ца́рствіє Твоє́, да бу́деть 

во́ля Твоя́, я́ко на Небесі́ і на землі́. Хліб наш насу́щний даждь нам днесь; і оста́ви нам до́лги 

на́ша, я́коже і ми оставля́єм должнико́м на́шим; і не введи́ нас во іскуше́ніє, но ізба́ви нас от 

лука́ваго. 

Священник: 

Я́ко Твоє́ єсть Ца́рство, і си́ла, і сла́ва, Отця́, і Си́на, і Свята́го Ду́ха, ни́ні, і при́сно, і во ві́ки 

віко́в. 

Чтець: Амі́нь. 

Потім, Го́споди, поми́луй [12 разів.] 

Сла́ва Отцю́, і Си́ну, і Свято́му Ду́ху, і ни́ні, і при́сно, і во ві́ки віко́в. Амі́нь. 

Прийді́те, поклоні́мся Царе́ві на́шему Бо́гу. [Поклон] 

Прийді́те, поклоні́мся і припаде́м Христу́, Царе́ві на́шему Бо́гу. [Поклон] 

Прийді́те, поклоні́мся і припаде́м Само́му Христу́, Царе́ві і Бо́гу на́шему. [Поклон] 

 



Чтець же, Псалом 142: 

Го́споди, усли́ши моли́тву мою́, внуши́ моле́ніє моє́ во і́стині Твоє́й, усли́ши м'я в пра́вді 

Твоє́й. І не вни́ди в суд с рабо́м Твої́м, я́ко не оправди́ться пред Тобо́ю всяк живи́й. Я́ко 

погна́ враг ду́шу мою́, смири́л єсть в зе́млю живо́т мой; посади́л м'я єсть в те́мних, я́ко 

ме́ртвия ві́ка. І уни́ во мні дух мой, во мні см'яте́ся се́рдце моє́. Пом'яну́х дні дре́внія: 

поучи́хся во всіх ді́ліх Твої́х, в Творе́ніїх ру́ку Твоє́ю поуча́хся. Воздіх́ к Тебі́ ру́ці мої́, душа́ 

моя́ я́ко земля́ безво́дная Тебі́. Ско́ро усли́ши м'я, Го́споди, ісчезе́ дух мой; не отврати́ лиця́ 

Твоєго́ от мене́, і уподо́блюся низходя́щим в ров. Сли́шану сотвори́ мні зау́тра ми́лость Твою́, 

я́ко на Тя упова́х; скажи́ мні, Го́споди, путь, во́ньже пойду́, я́ко к Тебі́ взях ду́шу мою́. Ізми́ 

м'я от враг мої́х, Го́споди, к Тебі́ прибіго́х. Научи́ м'я твори́ти во́лю Твою́, я́ко Ти єси́ Бог 

мой; Дух Твой благи́й наста́вить м'я на зе́млю пра́ву. І́мене Твоєго́ ра́ди, Го́споди, живи́ши 

м'я; пра́вдою Твоє́ю ізведе́ши от печа́лі ду́шу мою́. І ми́лостію Твоєю́ потреби́ши враги́ моя́ і 

погуби́ши вся стужа́ющия ду́ші моє́й, я́ко аз раб Твой єсьм. 

Сла́ва Отцю́, і Си́ну, і Свято́му Ду́ху, і ни́ні, і при́сно, і во ві́ки віко́в. Амі́нь. 

Аллилу́я, аллилу́я, аллилу́я, сла́ва Тебі́, Бо́же. [Тричі.] 

Диякон: Бог Госпо́дь і яви́ся нам, благослове́н Гряди́й во і́м'я Госпо́днє. 

Хор співає Бог Госпо́дь: на кожен стих. 

Стих: Іспові́дайтеся Го́сподеві, я́ко благ, я́ко во вік ми́лость Єго́. 

Стих: Обише́дше обидо́ша м'я, і і́менем Госпо́днім противля́хся їм. 

Стих: Не умру́, но жив бу́ду, і пові́м діла́ Госпо́дня. 

Стих: Ка́мень єго́же небрего́ша зи́ждущії, сей бисть во главу́ у́гла: от Го́спода бисть сей і єсть 

ди́вен во очесі́х на́ших. 

Тропар 

Спаси́, Го́споди, лю́ди Твоя́, і благослови́ достоя́ніє Твоє́, побі́ди правосла́вним христия́ном 

на сопроти́вния да́руя і Твоє́ сохраня́я Кресто́м Твої́м жи́тельство. 

Слава, і нині, Богородичен, глас 6: 

Предста́тельство христия́н непости́дноє, хода́тайство ко Творцю́ непрело́жноє, не пре́зри 

гріш́них моле́ній гла́си, но предвари́, я́ко Блага́я, на по́мощ нас, ві́рно зову́щих Ті: ускори́ на 

моли́тву і потщи́ся на умоле́ніє, предста́тельствующи при́сно, Богоро́дице, чту́щих Тя. 

і канон, во глас 8 

Пісня 1 

Ірмо́с: Колесницегони́теля фарао́ня погрузи́, чудотворя́й іногда́ Моїсе́йський жезл, 

крестообра́зно порази́в і разділи́в мо́ре; Ізра́їля же біглеця́ пішехо́дця, Спа́се, піснь Бо́гові 

воспіва́юща. 

Приспів: Многоми́лостиве Го́споди, сокруши́ враги́ под но́ги на́ша. 



Гріх ра́ди на́ших і беззако́ній попусти́л єси́, правосу́де, враго́м на́шим озло́бити нас, но 

милосе́рдія ра́ди Твоєго́, Человіколю́бче, отврати́ от нас пра́ведний гнів Твой і поми́луй нас. 

Якоже дре́вле на Амали́ка побі́ду уго́днику Твоєму Моїсе́ю дарова́л єси́, ми́лостиве Бо́же, 

та́ко і ни́ні мо́лим Тя, побі́ду на враги́ нам да́руй. 

Сла́ва: Крестообра́зно просте́ртима рука́ма Моїсе́йовима Амали́кову си́лу низложи́л єси́, 

всеси́льне: і ни́ні мо́лим Тя, пода́ждь нам си́лу на сокруше́ніє і попра́ніє возстаю́щих на ни. 

І ни́ні: Си́лою неізрече́нною Твоє́ю, Многоми́лостиве Христе́, защити́ лю́ди Твоя́ от вся́кия 

напа́сти, побі́ду да́руя на враги́ правосла́вному наро́ду на́шему, ра́ди Пречи́стия Ма́тере і всіх 

святи́х. 

Пісня 3 

Ірмо́с: Небе́снаго кру́га Верхотво́рче, Го́споди, і Це́ркве Зижди́телю, Ти мене́ утверди́ в любві́ 

Твоє́й, жела́ній кра́ю1, ві́рних утвержде́ніє, єди́не Человіколю́бче. 

Неізрече́нним милосе́рдієм Твої́м защити́, Христе́, лю́ди Твоя́ і низложи́ де́рзость враго́в 

на́ших. 

Якоже дре́вле пре́дал єси́, Бо́же, іноплеме́нников ві́рному рабу́ Твоєму Ісу́су Нави́ну: та́ко 

ни́ні, Многоми́лостиве, преда́ждь сопроти́вния по́лчища в руки́ на́ша. 

Сла́ва: Не преда́ждь нас, Влади́ко, гріх ра́ди на́ших і беззако́ній в руки́ враго́в, но преложи́ 

пра́ведний гнів Твой на ми́лость і пода́ждь утіше́ніє рабо́м Твої́м. 

І ни́ні: Ма́ти Бо́жия, сохрани́ под кро́вом Твої́м Христолюби́воє во́їнство і держа́ву на́шу 

Украї́ну, і свої́м предста́тельством у Си́на Своєго́, Христа́ Бо́га на́шего, іспроси́ нам побі́ду на 

враги́ і супоста́ти на́ша. 

Ізба́ви от бід раби́ Твоя́, Многоми́лостиве, я́ко ми усе́рдно к Тебі́ прибіга́єм, ми́лостивому 

Ізба́вителю, всіх Влади́ці, Го́споду Ісу́су. 

Ектенія 

Поми́луй нас, Бо́же, по вели́цій ми́лості Твоєй́, мо́лим Ті ся, усли́ши і поми́луй. 

Хор: Го́споди поми́луй. [Тричі на кожне прохання.] 

Єще́ мо́лимся о господи́ні і отці́ на́шем, Блаже́ннійшем Митрополи́ті [ім'я], і о господи́ні 

на́шем високопреосвяще́ннійшем митрополи́ті [або: архієпи́скопі, або: преосвяще́ннійшем 

єпи́скопі] [ім'я], і о всей во Христі́ бра́тії на́шей. 

Єще́ мо́лимся о богохрани́мій страні́ на́шей Україні, власті́х і во́їнстві єя́, да ти́хоє і 

безмо́лвноє житіє́ поживе́м во вся́ком благоче́стії і чистоті́. 

Не на лук наш упова́єм, ні ору́жіє на́ше спасе́ть нас, Го́споди, но Твоєя́ всемогу́щия по́мощі 

про́сим і на Твою́ си́лу дерза́юще, на вра́ги на́ша ополча́ємся і і́м'я Твоє́ ві́рно призива́єм: со 

умиле́нієм мо́лим Ті ся, всемоги́й Го́споди, ми́лостивно усли́ши і поми́луй. 

 
1 жела́ній кра́ю — найвище бажання (звертання) 



Во ві́ки пребива́яй, милосе́рде Го́споди, запрети́ язи́ком, в достоя́ніє Твоє́ приходя́щим, 

посяга́ющим на свобо́ду і преді́ли страни́ на́шея і оскверня́ющим Це́рков святу́ю Твою́, 

пожени́ їх бу́рею Твоє́ю і гні́вом Твої́м смути́ їх; іспо́лни лиця́ їх безче́стія, да постидя́ться, і 

си́лою суде́б Твої́х го́рдость їх да сокруши́ться, і́м'я же Твоє́ святоє да просла́виться в нас, 

прилі́жно мо́лим Ті ся, усли́ши і поми́луй. 

О є́же непреобори́му і побіди́тельну всегда́ над враги́ би́ти правові́рному во́їнству 

украї́нському, і мир, і сла́ву утверди́ти в землі́ на́шей, прилі́жно мо́лим Ті ся, Го́споди, 

усли́ши і поми́луй. 

О є́же усли́шати от Це́ркве святи́я Своєя́ вопль і воздиха́ніє єдинові́рних на́ших, і от враго́в і 

супоста́т порабоще́нних рабо́в свої́х, в печа́лі і ско́рбі своє́й к Тебі́ вопію́щих, і ізвести́ от тлі 

живо́т їх, прилі́жно мо́лим Ті ся, Го́споди, усли́ши і поми́луй. 

Священник: Я́ко ми́лостив і Человіколю́бець Бог єси́, і Тебі́ сла́ву возсила́єм, Отцю́, і Си́ну, і 

Свято́му Ду́ху, ни́ні, і при́сно, і во ві́ки віко́в. 

Хор: Амі́нь. 

Сідален 

Це́рков вопієт́ь Ті, Христе́ Бо́же: си́лою Креста́ Твоєго́ укріпи́ ві́рних рабо́в Твої́х і пода́ждь 

нам побі́ди на сопроти́вния. 

Богородичен 

Богоро́дице Ді́во, ско́рая ми́ру Помо́щнице, Твоєго́ предста́тельства і заступле́нія про́сим: 

умоли́ ми́лостиваго Си́на Твоєго́ і Бо́га от належа́щих бід ізба́вити ни. 

Пісня 4 

Ірмо́с: Ти моя́ крі́пость, Го́споди, Ти моя́ і си́ла, Ти мой Бог, Ти моє́ ра́дованіє, не оста́вль 

ні́дра О́тча і на́шу нищету́ посіти́в. Тім с проро́ком Авваку́мом зову́ Ті: си́лі Твоє́й сла́ва, 

Человіколю́бче. 

Влади́ко Бо́же, милосе́рдієм щадя́й лю́ди Твоя́, напа́стьми же і скорбми́ обраща́яй їх па́ки к 

себі́, отврати́ гнів Твой, і преложи́ скорб на́шу на ра́дость, побі́ду наро́ду украї́нському на 

сопроти́вния да́руя. 

Не вни́ди в суд с раби́ Твої́ми, Правосу́де, зане́ нікто́же постої́ть пред Тобо́ю: но призира́я 

ми́лостивно на смире́ніє на́ше, поми́луй нас, і пода́ждь нам утіше́ніє. 

Сла́ва: Влади́ко Го́споди, руко́ю Твоє́ю всеси́льною во глубині́ погрузи́вий фарао́на, Ти і ни́ні 

де́рзость супоста́тов на́ших си́лою Креста́ Твоєго́ низложи́, презира́я согріше́нія на́ша, я́ко 

єди́н Благоутро́бен. 

І ни́ні: Вели́коє дерзнове́ніє і́маши к Ро́ждшемуся із Тебе, я́ко нікто́же ін: Ті́мже, Влади́чице, 

моли́ся о рабі́х Твої́х, ізба́витися держа́ві на́шей Украї́ні от наше́ствія іноплеме́нников. 

 

 



Пісня 5 

Ірмо́с: Вску́ю2 м'я отри́нул єси́ от лиця́ Твоєго́, Сві́те незаходи́мий, і покри́ла м'я єсть чужда́я 

тьма окая́ннаго? Но обрати́ м'я, і к сві́ту за́повідей Твої́х путі́ моя́ напра́ви, молю́ся. 

Не помина́й, Влади́ко, безчи́сленния собла́зни на́ша: но вско́рі преложи́в гнів Твой на 

милосе́рдіє, низложи́ враги́ на́ша і лю́ди Твоя́ сохрани́ ми́лостію Твоєю́. 

При́зри, Ми́лостиве, на лю́ди Твоя́, су́щия в ско́рбех, і пода́ждь нам сви́ше по́мощ Твою́ на 

одолі́ніє враго́в на́ших. 

Сла́ва: Укріпи́вий дре́вле на го́рдаго Голіа́фа ми́шцю кро́ткаго Дави́да, і ни́ні, Влади́ко, 

укріпи́ нас, побі́ду дая́ нам на супоста́ти. 

І ни́ні: Тя Єди́ну Пречи́стую засту́пницю і́мами непобіди́мую і на Тя упова́юще вопієм́ Ті: 

ізба́ви нас, Влади́чице, от всіх бід і зол. 

Пісня 6 

Ірмо́с: Очи́сти м'я, Спа́се, мно́га бо беззако́нія моя́, і із глубини́ зол возведи́, молю́ся: к Тебі́ 

бо возопи́х, усли́ши м'я, Бо́же спасе́нія моєго́. 

Ізбавле́й, Влади́ко, в ско́рбі су́щия лю́ди євре́йськия, і Сампсо́ну пода́вий кріп́ость Твоє́ю 

си́лою: Ти і ни́ні, ми́лостиве, ізба́ви лю́ди Твоя́ от сопроти́вних і побори́ борю́щия ни. 

Ди́вен єси́, Бо́же, Твоє́ю всеси́льною десни́цею спаса́яй упова́ющия на Тя: вся бо рука́ Твоя́ 

мо́жеть. Ті́мже і ни́ні мо́лим Тя, ізба́ви нас от враг на́ших. 

Сла́ва: О́ком Твої́м всеви́дящим ви́дя наслі́діє Твоє́, Бо́же, от сопроти́вних озлобля́ємо, 

умилосе́рдися, Влади́ко, на лю́ди Твоя́ і низложи́ вра́жию де́рзость. 

І ни́ні: Под Твоє́ благоутро́біє прибіга́єм, Богоро́дице Ді́во, моле́нія на́ша не пре́зри во 

обстоя́нії; но от бід ізба́ви ни, єди́на Чи́стая і Благослове́нная. 

Кондак, глас 4 

Вознеси́йся на Крест во́лею, тезоімени́тому Твоєму но́вому жи́тельству щедро́ти Твоя́ да́руй, 

Христе́ Бо́же. Возвесели́ нас си́лою Твоє́ю, побі́ди дая́ нам на супоста́ти, посо́біє іму́щим 

Твоє́ ору́жіє ми́ра, непобіди́мую побі́ду. 

Прокимен, глас 7 

Госпо́дь кріп́ость лю́дем Свої́м дасть, Госпо́дь благослови́ть лю́ди своя́ ми́ром. 

Стих: Принесі́те Го́сподеві, си́нове Бо́жії, принесі́те Го́сподеві сини́ о́вні, принесі́те 

Го́сподеві сла́ву і честь. 

[зачало 329, Євр. 11:32-12:2]: 

 
2 Вскую — навіщо 



Бра́тіє, не доста́неть бо мі повіству́ющу вре́мене о Гедео́ні, Вара́ці же і Сампсо́ні і Ієффа́ї, о 

Дави́ді же і Самуї́лі, і о (други́х) проро́ціх, і́же ві́рою побіди́ша ца́рствія, соді́яша пра́вду, 

получи́ша обітова́нія, загради́ша уста́ львов, угаси́ша си́лу о́гненную, ізбіго́ша о́стрея меча́, 

возмого́ша от не́мощі, би́ша крі́пці во бране́х, обрати́ша в бі́гство полки́ чужди́х: прия́ша 

жени́ от воскресе́нія ме́ртвих свої́х: іні́ї же ізбіє́ни би́ша, не приє́мше ізбавле́нія, да лу́чшеє 

воскресеніє улуча́ть: друзі́ї же руга́нієм і ра́нами іскуше́ніє прия́ша, єще́ же і у́зами і 

темни́цею, ка́менієм побіє́ни би́ша, претре́ни би́ша, іскуше́ни би́ша, убі́йством меча́ умро́ша, 

пройдо́ша в ми́лотех (і) в ко́зіях ко́жах, лише́ни, скорб'я́ще, озло́блени: ї́хже не бі досто́їн 

(весь) мир, в пусти́нях скита́ющеся і в гора́х і в верте́пах і в про́пастех земни́х. І сі́ї всі 

послу́шествани би́вше ві́рою, не прия́ша обітова́нія, Бо́гу лу́чшеє что о нас предзрі́вшу, да не 

без нас соверше́нство при́ймуть. Ті́мже у́бо і ми, толи́к іму́ще облежа́щ нас о́блак свиді́телей, 

го́рдость вся́ку (бре́м'я вся́ко) отло́жше і удо́б обстоя́тельний гріх, терпі́нієм да тече́м на 

предлежа́щий нам по́двиг, взира́юще на Нача́льника ві́ри і Соверши́теля Ісу́са. 

Священник: Мир ті. 

Чтець: І ду́хові твоєму́. 

Диякон: Прему́дрость, про́сти, усли́шим свята́го Єва́нгелія. 

Священник: Мир всім. 

Хор: І ду́хові твоєму́. 

Священник: От Матфе́я свята́го Єва́нгелія чте́ніє. 

Хор: Сла́ва Тебі́, Го́споди, сла́ва Тебі́. 

Диякон: Во́ньмем. 

Священник читає Євангеліє від Матфея, [зачало 20, Мф. 7-7:11]. 

Рече́ Госпо́дь: просі́те, і да́сться вам; іщі́те, і обря́щете; толці́те, і отве́рзеться вам; всяк бо 

прося́й приє́млеть, і іщя́й обріта́єть, і толку́щему отве́рзеться. Або кто єсть от вас челові́к, 

єго́же а́ще воспро́сить син єго́ хлі́ба, єда́ ка́мень пода́сть єму́? Або а́ще ри́би про́сить, єда́ 

змію́ пода́сть єму́? Ще у́бо ви, лука́ви су́ще, умі́єте дая́нія бла́га дая́ти ча́дом ва́шим, кольми́ 

па́че Оте́ць ваш Небе́сний дасть бла́га прося́щим у Него́. 

Хор: Сла́ва Тебі́, Го́споди, сла́ва Тебі́. 

Сла́ва, глас 6: О́тче, Сло́ве і Ду́ше, Тро́йце Свята́я, очи́сти мно́жества согріше́ній на́ших. 

І ни́ні: моли́твами Богоро́диці, Ми́лостиве, очи́сти мно́жества согріше́ній на́ших. 

Поми́луй м'я, Бо́же, по вели́цій ми́лості Твоє́й, і по мно́жеству щедро́т Твої́х очи́сти 

беззако́ніє моє́. 

Стихира, глас 4 

Пособи́вий, Го́споди, кро́ткому Дави́ду побіди́ти іноплеме́нника, і ві́рним рабо́м Твої́м 

спосо́бствуй ору́жієм Креста́ низложи́ти враги́ на́ша: покажи́, милосе́рдіє, на нас дре́внія Твоя́ 

ми́лості, да разумію́ть воі́стинну, я́ко Ти єси́ Бог наш і Тя призива́юще побіжда́єм. 



Пісня 7 

Ірмо́с: Бо́жия снизхожде́нія огнь устиді́ся в Вавило́ні іногда́, сего́ ра́ди о́троци в пещі́ 

ра́дованною ного́ю, я́ко во цвіт́ниці лику́юще, поя́ху: благослове́н єси́, Бо́же оте́ць на́ших. 

Преста́ни от гні́ва, і при́зри ми́лостивно на скорб на́шу, і не преда́ждь нас враго́м на́шим, 

отце́в Бо́же. 

Согріши́хом, Го́споди, пред Тобо́ю, но ві́ми, я́ко ність гріх побіжда́ющ милосе́рдіє Твоє́, і 

сего́ ра́ди во умиле́нії взива́єм к Тебі́: поми́луй нас, отце́в Бо́же. 

Сла́ва: Ві́ми Го́споди, я́ко наказу́єши нас, я́ко оте́ць сини́, да скорбми́ обрати́ши ни к Тебі́, 

ті́мже в покая́нії зове́м Ті: оста́ви нам до́лги на́ша і ізба́ви нас от враг на́ших, отце́в Бо́же. 

І ни́ні: Подви́гни, Влади́чице, а́нгели і арха́нгели, ли́ки же проро́ков, апо́стол і му́ченик, 

согла́сно умоли́ти Си́на Твоєго́ і Бо́га, да ізба́вить ни от всіх вра́жеських наві́тов і 

нахожде́ній. 

Пісня 8 

Ірмо́с: Седмери́цею пещ халде́йський мучи́тель Богочесті́вим неі́стовно разжже́, си́лою же 

лу́чшею спасе́ни сія́ ви́дів, Творцю́ і Ізба́вителю вопія́ше: о́троци, благослові́те, свяще́нници, 

воспо́йте, лю́діє, превозносі́те во вся ві́ки. 

Кто ізочте́ть, Христе́, неізрече́нния Твоя́ ми́лості: презира́єши бо гріхи́ ка́ющихся, болі́зні же 

ісціля́єши, і бра́ни вся отвраща́єши, і безу́мния укроща́єши стра́сті; ті́мже мо́лимся Тебі́: 

Человіколю́бче Го́споди, обрати́ гнів Твой на милосе́рдіє к нам. 

Разжени́ враги́ на́ша руко́ю Твоє́ю, Го́споди, і защити́ нас, лю́ди Твоя́; побі́ду, я́коже дре́вле 

Дави́ду і Ісу́су Нави́ну на іноплеме́нники, подая́ ни́ні нам, на вся возстаю́щия на ни 

супоста́ти. 

Сла́ва: Проро́ци со апо́столи, му́ченици со святи́телі і преподо́бнії отці ́со всі́ми святи́ми, 

моли́тву Творі́те ко Христу́ за ни прилі́жно: да преложи́ть гнів на ми́лость, побі́ду подая́ на 

сопроти́вния враги́. 

І ни́ні: Богоро́дице Всепі́тая, Ти вся мо́жеши у Преві́чнаго Си́на Твоєго́: моли́ у́бо Єго́, я́ко 

милосе́рдая Ма́ти, ізба́вити ни от всіх зол, да Тя непреста́нно велича́єм. 

Пісня 9 

Ірмо́с: Ужасе́ся о сем не́бо, і землі́ удиви́шася конці́, я́ко Бог яви́ся челові́ком пло́тськи, і 

чре́во Твоє́ бисть простра́ннійшеє Небе́с; тім Тя, Богоро́дицю, а́нгелов і челові́к чинонача́лія 

велича́ють. 

Удиви́шася, Христе́, щедро́ти Твоя́, я́же на согрі́шшия Тебі́ показа́л єси́ іспе́рва оби́льно; на 

ня́же упова́юще, і ми грі́шнії припа́даєм Ті і мо́лимся: і нам ни́ні яви́ благоутро́біє і щедро́ти 

Твоя́, да Тя непреста́нно велича́єм. 

При́зри ми́лостивно, Го́споди, на смире́нния раби́ Твоя́ ко Твоєму благоутро́бію 

припа́дающия, і на Тя єди́наго все упова́ніє возлага́ющия, і пода́ждь нам си́лу і крі́пость на 

одолі́ніє всіх враго́в на́ших, да Тя, всеси́льнаго Помо́щника, непреста́нно велича́єм. 



Сла́ва: Я́ко о́чі рабо́в в ру́ку госпо́дій свої́х, та́ко всегда́ о́чі на́ші к Тебі́, многоми́лостиве 

Го́споди Бо́же наш: при́зри у́бо ми́лостивно на ни, і низложи́ си́лою Твоєю́ горди́ню враго́в 

на́ших, і под но́зі нам тіх покори́, да Тя непреста́нно велича́єм. 

І ни́ні: Ма́ти Бо́жия, принеси́ усе́рдния моли́тви на́ші Си́ну Твоєму і Бо́гу на́шему, да спасе́ть 

ни Тобо́ю от всіх враго́в на́ших. 

Досто́йно єсть я́ко воі́стину блажи́ти Тя, Богоро́дицю, Присноблаже́нную і Пренепоро́чную і 

Ма́тер Бо́га на́шего. Честні́йшую Херуви́м і сла́внійшую без сравне́нія Серафи́м, без істлі́нія 

Бо́га Сло́ва ро́ждшую, су́щую Богоро́дицю Тя велича́єм. 

Святи́й Бо́же, Святи́й Крі́пкий, Святи́й Безсме́ртний, поми́луй нас. [Тричі] 

Сла́ва Отцю́, і Си́ну, і Свято́му Ду́ху, і ни́ні, і при́сно, і во ві́ки віко́в. Амі́нь. 

О́тче наш, І́же єси́ на Небесі́х, да святи́ться і́м'я Твоє́, да при́йдеть Ца́рствіє Твоє́, да бу́деть 

во́ля Твоя́, я́ко на Небесі́ і на землі́. Хліб наш насу́щний даждь нам днесь; і оста́ви нам до́лги 

на́ша, я́коже і ми оставля́єм должнико́м на́шим; і не введи́ нас во іскуше́ніє, но ізба́ви нас от 

лука́ваго. 

Священник: Я́ко Твоє́ єсть Ца́рство, і си́ла, і сла́ва, Отця́, і Си́на, і Свята́го Ду́ха, ни́ні, і 

при́сно, і во ві́ки віко́в. 

Тропарі 

Поми́луй нас, Го́споди, поми́луй нас, вся́каго бо отві́та недоумі́юще, сію́ Ті моли́тву, я́ко 

Влади́ці грі́шнії прино́сим: поми́луй нас. 

Сла́ва: Го́споди, поми́луй нас, на Тя бо упова́хом, не прогні́вайся на ни зіло́, ніже́ пом'яни́ 

беззако́ній на́ших, но при́зри і ни́ні, яко Благоутро́бен, і ізба́ви ни от враг на́ших; Ти бо єси́ 

Бог наш, і ми, лю́діє Твої́, всі діла́ ру́ку Твоє́ю, і і́м'я Твоє́ призива́єм. 

І ни́ні: Милос́ердія две́рі отве́рзи нам, благослове́нная Богоро́дице, наді́ющіїся на Тя да не 

поги́бнем, но да ізба́вимся Тобо́ю от бід; Ти бо єси́ спасе́ніє ро́да христия́нськаго. 

Ектенія 

Поми́луй нас, Бо́же, по вели́цій ми́лості Твоєй́, мо́лим Ті ся, усли́ши і поми́луй. 

Хор: Го́споди, поми́луй. [Тричі на кожне прохання.] 

Єще мо́лимся, о є́же сохрани́тися держа́ві Украї́нсьтій от гла́да, губи́тельства, тру́са, пото́па, 

огня́, меча́, наше́ствія іноплеме́нников і междоусо́бния бра́ні; о є́же ми́лостиву і 

благоуві́тливу би́ти Благо́му і Человіколюби́вому Бо́гу на́шему, отврати́ти вся́кий гнів на ни 

дви́жимий, і ізба́вити ни от належа́щаго і пра́веднаго Своєго́ преще́нія, і поми́ловати ни. 

Єще мо́лимся і о єж́е усли́шати Го́споду Бо́гу глас моле́нія нас грі́шних і поми́ловати нас. 

Священник: усли́ши ни, Бо́же Спаси́телю наш, упова́ніє всіх конце́в землі́, і су́щих в мо́рі 

дале́че, і ми́лостив, ми́лостив бу́ди, Влади́ко, о грісі́х на́ших, і поми́луй ни; Ми́лостив бо і 

Человіколю́бець Бог єси́, і Тебі́ сла́ву возсила́єм, Отцю́, і Си́ну, і Свято́му Ду́ху, ни́ні, і 

при́сно, і во ві́ки віко́в. 



Хор: Амі́нь. 

Диякон: Во́ньмем, і во умиле́нії сердця́ колін́а душ і тіле́с на́ших прекло́ньше, Го́споду 

помо́лимся. 

Священник читає молитву: 

Го́споди Бо́же сил, Бо́же спасе́нія на́шего, Бо́же, Творя́й чудеса́ єди́н, при́зри в ми́лості і 

щедро́тах на смире́нния раби́ Твоя́, і человіколю́бно усли́ши і поми́луй нас; се бо вразі́ на́ші 

собра́шася на ни, во є́же погуби́ти нас і разори́ти святи́ні на́ша. Ти же, вся ві́дий, ві́си, я́ко 

непра́ведно воста́ша на ни, і я́ко не возмо́жем ми противоста́ти мно́жеству їх, а́ще не Ти 

яви́ши по́мощ нам. Ті́мже грі́шнії і недосто́йнії в покая́нії со слеза́ми мо́лимся Ті: помози́ 

нам, Бо́же Спаси́телю наш, і ізба́ви нас сла́ви ра́ди і́мене Твоєго́, да не когда́ реку́ть вразі́ 

на́ші: Бог оста́вил єсть їх, і ність ізбавля́яй і спаса́яй їх; но да уві́дять всі язи́ци, я́ко Ти Бог 

наш і ми лю́ди Твої́, под держа́вою Твоє́ю всегда́ храни́мії. Яви́ нам, Го́споди, ми́лость Твою́, 

і да приложа́ться к нам словеса́, рече́нная Моїсе́єм к лю́дем Ізра́їльським: дерза́йте, сто́йте і 

у́зрите спасе́ніє от Го́спода, Госпо́дь бо побо́реть по нас. Сотвори́ с на́ми зна́меніє во бла́го, 

я́ко да ви́дять ненави́дящії нас і правосла́вную ві́ру на́шу, ю́же козаки́ запоро́жськія 

соблюда́ли свя́то, і посра́м'яться і смиря́ться. Єй, Го́споди Бо́же Спаси́телю наш, кріп́осте і 

упова́ніє і заступле́ніє на́ше, не пом'яни́ беззако́ній і непра́вд люде́й Твої́х, і не отврати́ся от 

нас гні́вом свої́м, но в ми́лості і щедро́тах Твої́х посіти́ смире́нния раби́ Твоя́, ко Твоєму 

благоутро́бію припа́дающия. Возвесели́ сердця́ на́ші о ми́лості Твоє́й і укріпи́ нас си́лою 

Твоє́ю; воста́ни в по́мощ на́шу і разруши́ лука́виє сові́ти ми́слящих нам зла́я; суди́ оби́дящия і 

побори́ борю́щия ни, і обрати́ нечести́воє дерзнове́ніє їх в страх і бі́гство; правосла́вному же 

во́їнству на́шему, на Тя упова́ющему, пода́ждь во мно́зім дерзнове́нії і му́жестві погна́ти і 

пости́гнути їх, і о і́мені Твоє́м побіди́ти; а ї́мже суди́л єси́ положи́ти на бра́ні ду́ші своя́ за 

ві́ру і Украї́ну, Оте́чество на́ше, тім прости́ согріше́нія їх і в день пра́веднаго возда́нія Твоєго́ 

возда́й вінці́ нетлін́ія. Ти бо єси́ заступле́ніє, і побі́да, і спасе́ніє упова́ющим на Тя, і Тебі́ 

сла́ву возсила́єм, Отцю́, і Си́ну, і Свято́му Ду́ху, ни́ні, і при́сно, і во ві́ки віко́в. 

Священник: Прему́дрость. 

Пресвята́я Богоро́дице, спаси́ нас. 

Хор: Честні́йшую Херуви́м і сла́внійшую без сравне́нія Серафи́м, без істлі́нія Бо́га Сло́ва 

ро́ждшую, су́щую Богоро́дицю Тя велича́єм. 

Священник: Сла́ва Тебі́, Христе́ Бо́же, упова́ніє на́ше, сла́ва Тебі́. 

Хор: Сла́ва Отцю́, і Си́ну, і Свято́му Ду́ху, і ни́ні, і при́сно, і во ві́ки віко́в. Амі́нь. 

Го́споди, поми́луй. [Тричі] 

Благослови́. 

Священник, відтпуст: 

Го́споди Ісу́се Христе́, Си́не Бо́жий, моли́тв ра́ди Пречи́стия Твоєя́ Ма́тере, преподо́бних і 

богоно́сних оте́ць на́ших і всіх святи́х, поми́луй нас. Амі́нь. 

 

 

Народність Традиція Православ’я 

Віра.Укр, р.Б. 2024 

